
Til nemanda:
Skerpa er byggð upp á glósum og litlum verkefnum. Áður en þú vinnur verkefnin skaltu lesa vel yfir glósurnar og rifja upp efnið.
Fallorð
· Fallorð beygjast í kyni, tölu og falli.

· Föllin eru fjögur, eitt aðalfall og þrjú aukaföll.

· Aukaföllin eru þolfall, þágufall og eignarfall.

1.verkefni

Gerðu hring um fallorðin.

Á sumrin er gaman að lifa og leika sér. Líklega finnst öllum gott að vera 
úti í sól og góðu veðri. Börnin bregða á leik. Tíu fótboltastrákar voru úti 
að leika sér í fyrradag. Sumarliði sást úti í garði að grilla hamborgara og 
steikur. Lömbin hoppa og skoppa um túnin þar til þau eru rekin á fjall.
2.verkefni

Gerðu hring um fallorð í aukafalli.

Landið var bæði fagurt og frítt á dögum landnámsmanna. Hér var skógi 
vaxið milli fjalls og fjöru. Margir fluttu frá Noregi til Íslands þrátt fyrir 
kuldann hér.
3.verkefni

Greindu kyn, tölu og fall undirstrikuðu orðanna.

Strákana langar á skauta. Fuglarnir eru flognir. Smávaxni hundurinn er 

mjög góður. Fólkið er komið heim úr göngunni. Barnið ýtir hjólbörum á 

undan sér. Farðu til dyra.  Það eru komnir góðir gestir. Betra er autt rúm 
en illa skipað.
· Nafnorð eru eini orðflokkurinn sem bætir við sig greini.

· Nafnorð beygjast ýmist veikt eða sterkt.

· Nafnorð sem beygjast veikt enda á sérhljóði í öllum föllum eintölu.

· Nafnorð sem beygjast sterkt enda á samhljóði í eignarfalli eintölu.

· Nafnorð getur stýrir falli sbr. sonur Jóns.

· Nafnorð skiptast í sérnöfn og samnöfn.

· Flest nafnorð eru bæði til í eintölu og fleirtölu en einnig eru til eintöluorð og fleirtöluorð.

· Nafnorð eru ýmist hlutstæð eða óhlutstæð.

· Kenniföll nafnorða eru nefnifall eintölu, eignarfall eintölu og nefnifall fleirtölu.
4.verkefni

Finndu nafnorðin í textanum og greindu hvort þau hafi veika eða sterka beygingu.  

Raunveruleikinn er oft illur. Slys gera ekki boð á undan sér. Fundurinn 

var haldinn í félagsheimilinu. Esjan er fjall Reykvíkinga. Kerið í Grímsnesi 

er merkilegur staður. Kona bóndans í Hvammi er forkunnardugleg.   
5.verkefni

Gerðu hring um hlutstæð nafnorð

þögn   dimma   rós   laufblað   hatur   líf   fjall   kuldi   hiti   kona  

harmur   dagur   taska   gleði   bíll   tré   snjór   hattur   blómavasi
6.verkefni

Gerðu hring um samnöfn.

SYKUR    HESTUR    ESJA    INGÓLFSFJALL    SUND    HÚSAVÍK   LAMB
7.verkefni

Gerðu hring um eintöluorð og strikaðu undir fleirtöluorð.
skáld    fögnuður    sykur    hjólbörur    hjól    dyr    tré    hurð    páskar  

fólk    jól    feðgar    ást    buxur    skór    hveiti    spýta    vél    sturta   

· Lýsingarorð stigbreytast flest.

· Stigbreyting getur verið regluleg eða óregluleg.

· Lýsingarorð standa oftast með nafnorðum eða í stað þeirra.

· Stig lýsingarorða eru frumstig, miðstig og efsta stig.

· Lýsingarorð hafa bæði veika og sterka beygingu 

· Lýsingarorð geta verið sérstæð og hliðstæð.
8.verkefni

Finndu lýsingarorðin í textanum og skráðu stig þeirra.
Slæmi drengurinn er ekkert verri en vinur hans. Nýja stelpan í 

bekknum er varla sætari en litla frænka mín. Gular rósir eru fallegustu 

blóm sem ég hef séð. Undarlegi maðurinn læsti elsta hundinn sinn inni í 

brúna kofanum.

9.verkefni

Greindu hvort lýsingarorðin eru sérstæð eða hliðstæð.

Brúnu skórnir eru flottir. Oft kemur illur þá um er rætt. Sæti strákurinn er í sjónvarpinu. Þetta er grimmur hundur. Þú ert stór og stæðileg.
10.verkefni

Geindu hvort lýsingarorðin hafa veika eða sterka beygingu.

Flotti bíllinn er brúnn. Gráhærði maðurinn er gamall. Góða konan er sæt.
11.verkefni

Gerðu hring um lýsingarorð sem stigbreytast óreglulega.
illur   háll   sleipur   grannur   þykkur   vondur   sætur   gulur  góður   
· Greinirinn er hinn (kk.), hin (kvk.), hið (hk.).

· Greinirinn er oftast viðskeyttur nafnorðum en þá fellur h-ið brott og stundum einnig sérhljóðið.

· Greinirinn getur staðið laus en þá er lýsingarorð eða lýsingarháttur á milli hans og nafnorðsins sem hann á við.

12.verkefni

Gerðu hring um lausan greini og strik á milli nafnorðs og viðskeytts greinis.

Hesturinn hljóp hringinn í kringum hesthúsið og maðurinn elti hann. Hinn 

annan dag jóla eru margir í jólaboðum. Það er hin mesta skemmtun.  

· Töluorð skiptast í frumtölur og raðtölur.

· Töluorð geta verið bæði hliðstæð og sérstæð.

· Ef orð sem táknar fjölda getur bætt við sig greini telst það nafnorð.

· Raðtöluending kemur á tvo síðustu liði í talnasambandi en ekki hina liðina.

· Fyrstu fjórar tölurnar breytast í fallbeygingu en ekki hinar.

13.verkefni

Gerðu hring um frumtölur og strikaðu undir raðtölur.

Fyrstur kemur fyrstur fær. Tveggja manna er enn saknað. Tuttugu menn 

vinna í þessum tveimur verslunum. Gunnar lenti í þriðja sæti. Þrítugasti 

og fyrsti desember kallast gamlársdagur. Kindur bóndans eru fjörutíu og 

fimm. Tylft manna mætti á sýninguna. Ég á tvær níur á hendi en enga tíu.
· Fornafnaflokkarnir eru sex. 
· Fornöfn eru ýmist notuð með öðrum fallorðum eða til að forðast endurtekningar.
· Fornöfn beygjast flest í kyni, tölu og falli.
· Ábendingarfornöfnin eru sá, þessi, hinn.

· Spurnarfornöfnin eru hver, hvor, hvaða, hvílíkur.

· Afturbeygt fornafn er ekki til í nefnifalli en er í hinum föllunum sig, sér, sín.

· Persónufornöfnin eru ég (1.p.), þú (2.p.), og hann, hún, það (3.p.).

· Óákveðin fornöfn eru fjölmörg og flest koma fram í vísunni:

                  Annar, fáeinir, enginn neinn,

                  ýmis, báðir, sérhver.

                  Hvorugur, sumur, hver og einn,

                  hvor og nokkur, einhver.
· Eignarfornöfnin eru minn, þinn, sinn og vor.
· Fornöfnin eitthvert, nokkurt og sérhvert eru notuð hliðstæð en  eitthvað, nokkuð og sérhvað sérstæð.

· Einn er fornafn þegar hægt er að setja nokkur í stað þess.

14.verkefni

Greindu fornöfnin í undirflokka.
Hvor drengjanna hjólaði heim. Sumir eru alltaf til í allt. Ýmsum þykir gaman í sundi. Fáeinir menn komu við hjá mér áðan. Hann beygði sig og tók upp skóna sína. Þú mátt skoða kisuna mína. Faðir vor kallar kútinn. Sá sem sá áreksturinn gefi sig fram. Mundu að koma með bókina þína í næsta tíma hjá mér. Þær eru allar mjög handlagnar. Ég bið þig um að koma með köku.

15.verkefni

Gerðu hring um sérstæð fornöfn.
Sást nokkurt krakkakríli ganga hér hjá? Ætlar þú eitthvað í kvöld. Sástu nokkuð þegar þú leist út. Var eitthvað í kvöldfréttunum? Það kom eitthvert fólk hingað í gær. Þekkirðu nokkurt ráð til að ná blettum úr fötum?
Sagnorð
· Sagnir í persónuhætti breytast ef skipt er um persónu í setningu. Það getur þó orðið að prófa allar persónurnar. Ég kaupi, þú kaupir, hann kaupir, við kaupum, þið kaupið, þeir kaupa.

· Sagnir í fallhætti breytast ekki þótt skipt sé um persónu eða tíð í setningu.  Jón er að kaupa fisk. Jón var að kaupa fisk.

· Sagnir sem breytast þegar skipt er um tíð í setningu eru annað hvort í framsöguhætti eða viðtengingarhætti.

· Sagnir í framsöguhætti eru ,,venjuleg” nútíð og þátíð – geta einnig verið spurningar.

· Sagnir standa í viðtengingarhætti ef orðið þótt er sett á undan þeim. Hér kemur oft fram einhver vafi í setningunni.

· Sagnir í boðhætti eru skipun eða boð og eru aðeins til í 2.p. et. og ft.

· Sagnir standa í nafnhætti ef að er sett á undan þeim. 
· Orðið að þarf ekki að standa á undan sögn til að hún sé í nafnhætti.

· Sagnir í lýsingarhætti nútíðar enda alltaf á – andi. Lh.nt. getur orðið að nafnorði sbr: Leigjandinn minn er útlendingur.

· Sagnir í lýsingarhætti þátíðar myndast með hjálparsögn og beygjast í kyni, tölu og falli. Lesin bók, lesnar bækur, lesinn bæklingur, lesið orð.
16.verkefni

Strikaðu undir þær sagnir sem eru í persónuhætti.
Nú skundum við á skátamót. Fuglinn hefur yfirgefið hreiðrið. Ég er að lesa. Mundi var ekki sofandi þegar ég kom heim. Þóra fór grátandi í rúmið. Hættu strax að suða í mér. Komdu með í leikhúsið. Viltu fara á hjóli í 

ferðalagið? Ég færi ekki með þótt mér væri boðið það.
17.verkefni

Greindu hætti sagnanna.  (fh. vh. bh. nh. lh.þt. lh.nt.)
Með lögum skal land byggja. Ef þér tekst að læra þetta ber ég mikla virðingu fyrir þér. Kæmi þér á óvart ef þetta reyndist léttara en þú hugðir í fyrstu? Aumingja Siggi fór grátandi heim. Ég gæti verið betri á skautum ef ég hefði æft mig oftar. Komdu og skoðaðu í kistuna mína. Hef ég skoðað dúkkusafnið þitt áður? Þetta er sláandi dæmi um trassaskap.
· Til að finna persónu og tölu sagna skal spyrja hver framkvæmi það sem sögnin segir. Sögnin er í sömu persónu og sá sem framkvæmir. Ég/við  ( 1.p. et./ft.; þú/þið  (2.p. et./ft.; hann/þeir, hún/þær, það/þau  (3.p. et./ft.   

· Frumlag getur verið samsett: Jóa og Jói skauta ( þau skauta ( 3.p. ft.
· Aðeins er hægt að greina persónu og tölu sagna í persónuhætti.

18.verkefni

Greindu persónu, tölu og tíð sagnanna.

Drengurinn efaðist ekki um að foreldrar sínir væru þeir bestu í heimi. 

Gamlir menn eru oft vitrir. Ég virtist duglegur nemandi. Í mínum bekk 

lærum við alltaf heima. Strákarnir vilja ís. Við munum oftast eftir 

smáfuglunum á veturna. Maðurinn og konan í næsta húsi voru góðir vinir 

okkar. Fannstu til í öxlinni?  

· Þegar sagnir eru í germynd er áhersla á gerandann.

· Þegar sagnir eru í þolmynd er áhersla á þolandann.
· Hægt er að bæta aftan við þolmyndarsetninguna …af einhverjum.

· Sagnir í þolmynd myndast með því að nota hjálparsögn.

· Sagnir í miðmynd bæta –st við germyndina.

· Varast þarf að rugla ekki saman sögnum í miðmynd og sögnum í 2.persónu því þær enda stundum á –st. 

19.verkefni

Greindu mynd sagnanna.

Doddi átti húfu með bjöllu. Gosi var smíðaður úr timbri. Jóhann gladdist 

við fréttirnar. Þura horfðist í augu við Óla. Kindurnar eru reknar á fjall á 

sumrin. Jóna borðar skyr. Skipið var kallað Sigurfari. Loforðið var svikið. Þú varst ekki á leiknum í gær.  

· Kennimyndir veikra sagna og ri- sagna eru þrjár en fjórar hjá hinum.

· Í kennimyndabeygingu sterkra sagna koma fram hljóðskipti.

· Núþálegar sagnir hafa nútíð sem er eins og þátíð sterkra sagna þ.e. nútíð þeirra er eitt atkvæði og án endinga.

· Veikar sagnir enda á –aði, –ði, –di eða –ti í þátíð.

· Allar nútíðarmyndir sagna eru myndaðar af fyrstu kennimyndinni.

· Af sumum sterkum sögnum er hægt að mynda orsakasögn af 2. kennimynd og beygist nýja sögnin ávallt veikt.

20.verkefni

Beygðu sagnirnar í kennimyndum og taktu fram hvers konar beygingu þær hafa.  

funda
  _____________  _____________   _____________       ______

eiga 
  _____________  _____________   _____________       ______

gróa
  _____________  _____________   _____________       ______

fljóta
  _____________  _____________   _____________       ______

mega
  _____________  _____________   _____________       ______
stela
  _____________  _____________   _____________       ______

skipa
  _____________  _____________   _____________       ______

bíta
  _____________  _____________   _____________       ______

Í hvaða hætti er fyrsta kennimyndin alltaf? 

__________________
Í hvaða hætti er síðasta kennimyndin alltaf?

__________________
Hvernig er 2. kennimynd núþálegra sagna?  

__________________
Af hvaða kennimynd myndast orsakasagnir?       
__________________
Myndaðu orsakasögn af sögninni að sníða og beygðu hana í kennimyndum.
________________   __________________   ___________________

· Ópersónulegar sagnir taka með sér frumlag/geranda í aukafalli.

· Ópersónulegar sagnir breytast ekki þótt skipt sé um persónu.

· Ópersónulegar sagnir breytast þó þegar skipt er um tíð eins og sagnir í persónuháttum.

· Ópersónulegar sagnir skal greina sem 3.p. et.

· Gættu þess að rugla ekki sögnunum að kvíða og hlakka saman við ópersónulegar sagnir.

21.verkefni

Strikaðu undir ópersónulegar sagnir.
Ella dreymir draum um flottan bíl. Ella hlakkar til vorhátíðarinnar. Ella 
þykir sæt. Ella lætur þvottinn í balann. Ella syndir hundrað metrana á 
góðum tíma. Ella fannst lífið gott. Ella sýndi góðan árangur í íþróttum. 
Ella skammaðist í Jóni. Ella geðjast vel að súpunni. Ella elskar að syngja 
fyrir fólk. Ella skortir vítamín. Ella gramdist við Þóru. Ella fannst tíminn 
lengi að líða. Ella sá blóm.

· Í sagnasambandi eru tvær eða fleiri sagnir sem mynda heildarmerkingu.  

22.verkefni

Tengdu sagnir sem mynda sagnasamband.

Þórunn hefur lesið margar bækur. Ég ætla ekki í ferðalagið enda á ég 

engan svefnpoka. Ég hef lengi vitað að þú værir góð. Sóley er vel gift. 
· Þegar notuð er hjálparsögn með aðalsögn er hjálparsögnin í persónuhætti en aðalsögnin í fallhætti.

· Algengustu hjálparsagnirnar eru hafa, vera og verða.

23.verkefni

Strikaðu undir hjálparsagnirnar.

Þú hefur gefið mér góð ráð. Ég er hrifin af nýju fötunum þínum. Ég mun hafa komið hingað áður. Ég get litið við seinna. Ég vil gefa þér bíl. Ég sá þig.
· Sögn kallast áhrifssögn ef fallorðið sem stendur með henni er í aukafalli.

· Fallorð sem áhrifssögn tekur með sér kallast andlag.

· Áhrifslaus sögn stýrir ekki falli og tekur því með sér fallorð í nefnifalli.

· Áhrifslausar sagnir taka með sér sagnfyllingu.

24.verkefni

Strikaðu undir áhrifssagnir.

Kokkurinn eldaði góðan mat. Skipverjarnir veiddu mikinn fisk. Jóhann er 

skemmtilegur. Stína þykir frábær nemandi. Hún les ljóðið fallega. Fiskur 
er góður. Bíllinn hefur oft bilað. Síminn hringdi áðan. Ljósið lýsti upp 
húsið. Kötturinn lapti mjólkina úr skálinni.
· Sjálfstæð sögn segir fulla hugsun ásamt því orði sem ákvarðar persónu hennar.

· Ósjálfstæð sögn verður að hafa eitthvað fleira með sér en frumlagið.

25.verkefni

Strikaðu undir sjálfstæðar sagnir.
Pilturinn er duglegur við vinnu. Stína hlær dátt. Bókin þykir fyndin. Girðingin sýnist há. Þorsteinn grét fögrum tárum. Ballettdansarinn heitir Sverrir. Strákurinn og stelpan dansa rúmbu. Bóndinn var álitinn dugnaðarforkur. Stelpan las söguna. Unnur er sögð gáfuð.
Óbeygjanleg orð
· Óbeygjanleg orð fallbeygjast hvorki né tíðbeygjast.

26.verkefni

Gerðu hring um óbeygjanleg orð.

Í horninu á herberginu liggur kisa og malar. Hún hefur legið þar mjög lengi. Núna hlýtur hún þó að fara að vakna. Göngum kringum vatnið en verum ekki að neinu hangsi. Við eigum að halda okkur vel að verki.
· Forsetning stýrir falli á því orði/orðum sem stendur með henni.

· Að stýra falli merkir að setja orð í aukafall.

27.verkefni

Finndu forsetningarnar og bentu á orðið sem þær stýra.

Farðu undir borðið. Steindór fór til fjalla. Kindurnar voru reknar á fjall. 
Stundum er mikið vatn í ánni. Þessi pakki er frá Stínu. Ég fór yfir brúna. 
Unnur komst kringum tjörnina fyrir stundu. Vegna kvefsins fer ég ekki í 
sund. Fórstu á undan mér? Handan árinnar er stór skógur. Sólin skín 
milli trjánna. Hvers vegna sérðu ekki húsið handan hæðarinnar.
· Upphrópun er eitthvað sem hrópað/sagt er í undrun, gleði eða á annan tilfinningaþrunginn hátt. Hæ, hó, ha, uss...
28.verkefni

Gerðu hring um upphrópanir.

Hæ, er ekki gaman hér. Nei, nei það er frekar leiðinlegt. Vá, hvað þú ert í 

flottum fötum. Ha, varstu að segja eitthvað? Uss, ekki hafa svona hátt.
· Samtenging tengir saman orð, orðasambönd eða setningar.

· Samtengingar skiptast í aukatengingar og aðaltengingar.
· Samtenging getur verið einyrt (eitt orð) eða fleiryrt (tvö orð eða fleiri).
29.verkefni

Gerðu hring um samtengingar.

Garðar er bæði stór og sterkur. Binna er hvorki lítil né feit. Uss, ekki hafa 

hátt. Ég er ung og falleg. Sagt var að hann hefði unnið leikinn. Ég kem á 

morgun ef ég get. Þeir komu ekki þótt það væri vel fært. Þú prjónar vel 

eins og vænta má af barni af þinni ætt. Ég sá köttinn þegar hann skaust 

inn í húsasundið. Ég segi nei og meina það.

· Nafnháttarmerki er aðeins eitt orð: að.

· Að er aðeins nafnháttarmerki þegar það stendur á undan sögn í nafnhætti.

30.verkefni

Gerðu hring um nafnháttarmerki.

Ég er að lesa. Stundum langar mig að fara út. Ég mun fara en tel að þú 

viljir heldur vera heima. Hvað er að? Væri ég ekki að baka kæmi ég með 

þér. Heldur þú að mig langi að vera hér lengur? Hver er að syngja? Ertu 

að fara?

· Atviksorð eru orð sem standa með sögnum, lýsingarorðum eða öðrum atviksorðum og kveða nánar á um merkingu.

· Atviksorð eru flokkuð eftir tilgangi sínum í tíðaratviksorð, spurnaratviksorð, háttaratviksorð og staðaratviksorð.

· Atviksorð svara því hvenær, hvernig, hvar, hvers vegna eittvað gerist.

· Til að finna út hvort orð er lýsingarorð eða atviksorð er gott að setja orðin gott og vel í stað vafaorðsins. Ef passar að setja vel er orðið atviksorð.

· Atviksorð enda mjög oft á –lega.  

· Forsetning sem ekki stýrir lengur falli greinist oftast sem atviksorð.

· Sum atviksorð geta stigbreyst.

31.verkefni

Finndu fimm atviksorð úr hverjum flokki.

Háttaratviksorð__________________________________________
Tíðaratviksorð_______________________________________________

Staðaratviksorð______________________________________________

Spurnaratviksorð_____________________________________________

32.verkefni

Gerðu hring um atviksorðin.

Strákurinn fór þangað en stelpan hélt að hann væri inni í húsi. Komdu upp. Stelpurnar eru úti að leika sér. Ég ætla heim. Komdu niður. Stelpunni gengur mjög vel með stílinn. Aktu varlega. Ekki hafa hátt. Ég fór fyrr úr veislunni en ég ætlaði. Það eru víða hættur í umferðinni. Þetta gekk illa. Ég hef aldrei borðað síld. Stundum er gaman í sundi. Oft er flagð undir fögru skinni. Finnur ekur sjaldan hægt. Þetta gengur upp og ofan. Hérna er bókin. Þetta leggst afar vel í mig. Hvenær byrjar ballið? Hvar er bókin? Hvernig bragðast síldin? Hvaðan kemur þú? Þú syntir oft hér áður fyrr.  

Setningafræði
· Frumlag er fallorð í nefnifalli sem er, gerir, eða verður það sem sögnin segir.

· Til að finna frumlagið skal spyrja hver framkvæmir það sem sögnin segir.

· Önnur orð en fallorð geta staðið sem frumlag s.s. nafnháttur sagna.

· Frumlag stendur ekki alltaf fremst í setningu.

· Frumlag ópersónulegra sagna kallast oft gervifrumlag eða frumlagsígildi þar sem það er ekki í nefnifalli.

· Frumlag getur verið samsett.

33.verkefni

Gerðu hring um frumlagið.

Inga á tvær systur. Í gamla daga fóru flestir til kirkju á sunnudögum. Jóna og Jónsi eru í mínum bekk. Börnin á Brekku fóru til berja. Litli krakkinn hefur skoðað dúkkusafnið mitt. Að dansa er það leiðinlegasta sem ég geri. Í dönskutímanum á mánudaginn lærði ég um óreglulegar sagnir. Fólkið mitt ætlar í búðir á laugardaginn. Að lesa er mjög skemmtilegt.

· Umsögn er sögn í persónuhætti.

· Í hverri setningu er ein sögn í persónuhætti.

· Umsögn getur verið samsett.

34.verkefni

Gerðu hring um umsagnirnar.

Litli bróðir minn heitir Jóhann. Gamla hjólið mitt er blátt. Una á heima í 
fallegu húsi. Þór og Þóra reka sportvöruverslun. Ég hef sofið of lengi. 

Hundurinn hljóp burt frá mér. Stína ræddi um spörfuglinn sinn.
· Einkunn er orð sem stendur með frumlagi, sagnfyllingu, andlagi eða inni í forsetningarlið og lýsir nánar orðinu sem það stendur með.

· Lýsingarorð eru oft einkunnir.

· Einkunn er stundum fallorð í eignarfalli og kallast eignarfallseinkunn.

35.verkefni

Gerðu hring um einkunnir.

Rauði hringurinn minn er fallegasti skartgripurinn sem ég hef eignast. 
Jóna Þórsdóttir er góður námsmaður. Brennt barn forðast eldinn. Hann 
samdi lítið ljóð um fagra konu. Góði drengurinn gaf mér þennan fallega 
hatt. Í grænni lautu þar geymi ég hringinn. Gula rósin er sú fallegasta í 
þessu litla blómabeði. Litli stóllinn er brúnn. Dóttir hans er fjörmikið barn. 
· Andlag er fallorð sem stendur með áhrifssögn.

· Andlag er oftast fallorð í aukafalli en getur einnig verið nafnháttur.

· Sagnfylling er fallorð sem stendur með áhrifslausri sögn og fyllir upp í merkingu hennar.

· Sagnfylling er oftast fallorð í nefnifalli en getur einnig verið nafnháttur.

36.verkefni

Strikaðu undir andlög og gerðu hring um sagnfyllingar.

Gunnar situr á stól. Ég þarfnast stuðnings. Stormurinn braut tréð. Birta 
er fallegt nafn. Ég hlæ að þessu. Barnið þykir óvenju frítt. Nonni kenndi 
mér að lesa. Þú átt þessa bók. Baldur mátaði frakkann. Presturinn skírði 
barnið.
· Forsetningarliður er forsetning ásamt þeim fallorðum sem hún stýrir.

· Ef komast á að því hvaða orð tilheyra forsetningarlið er best að prófa að færa liðinn til í setningunni.  Ekki er hægt að flytja hluta úr forsetningarlið.

37.verkefni

Gerðu hring um forsetningarliði.

Í þessum skógi vaxa einungis grenitré. Ég veit hver fór í mínum skóm 
heim. Á þessum drottins degi skín sólin á mig. Þú átt að fara og ganga 
kringum tjörnina. Undir borðinu liggur dót barnsins. Stelpan bað um að 
fá að fara til ömmu sinnar. Fékk ég þennan pakka frá Jónu frænku? Nei, 
hann er frá mér.
· Atviksliður er hvert einstakt atviksorð.

· Tengiliður er hver einstök samtengin.

38.verkefni

Gerðu hring um atviksliði og strikaðu undir samtengingarnar.

Þetta er vel unnið verk og þér til sóma. Það er eins og ég hafi heyrt þetta 
áður. Stundum er gaman að heyra sér hrósað. Ekki vildi ég fá 
endalausar skammir. Þessi lampi er bilaður enda orðinn gamall. Þú talar 
hvorki við mig né hina krakkana. Ég lýk verkefninu í kvöld ef ég get. 
Nemendur og kennarar ætla saman í ferðalag um helgina. Þeir villtust 
enda þótt þeir væru með áttavita.  
· Aðalsetning tjáir fulla hugsun en aukasetning gerir það ekki.

· Á undan aðalsetningu kemur aðaltenging en einnig er hægt að tengja saman setningar með kommu.

· Í hverri setningu er sögn í persónuhætti hvort sem hún er aðalsetning eða aukasetning. Setningar í málsgrein eru því jafn margar og sagnirnar sem eru í persónuhætti.
· Stundum er frumlagi eða umsögn sleppt í tengdum setningum.

39.verkefni

Settu lóðrétt strik milli setninga og segðu til um hvort þær eru aðalsetningar eða aukasetningar.

Þú átt fallegan hund og getur selt hann ef þú vilt. Ég kann að baka en 
bróðir minn bakar aldrei. Þetta er bókin sem þú lánaðir mér í gær. Ég 
lauk við að prjóna peysuna enda þótt þú teldir mig ekki færa til þess. 
Færðu þig frá svo ég geti ryksugað. Ég sá þig þegar þú barst út blöðin í 
gær. Komdu inn og læstu á eftir þér. Ég er skyld Jónu og Gunnu en 
vinkona Stínu og Stebbu.

· Í beinni ræðu er haft orðrétt eftir einhverjum.
· Hafðar eru gæsalappir um beina ræðu en ekki óbeina.
· Í óbeinni ræðu er sagt frá því sem einhver annar hefur sagt án þess að hafa það orðrétt eftir.

· Í óbeinni ræðu er notaður viðtengingarháttur.

40.verkefni

Breyttu úr beinni ræðu í óbeina.

Stelpan sagði: ,,Ég er sætust.” 
___________________________________________________________
Páll sagði: ,,Komdu með vatnið strákur.”

_____________________________________________________________________

Breyttu úr óbeinni ræðu í beina.

Hún sagði að ég væri skemmtilegur. 
___________________________________________________________

Lögreglan spyr manninn hvort hann hafi gilt ökuskírteini.

__________________________________________________________ 

Orðmyndun

· Rót er merkingarkjarni hvers orðs.

· Rót er oftast eitt atkvæði.

· Hljóðbreytingar geta komið fram í rót.

· Ef orð er samsett hefur það fleiri en eina rót.

41.verkefni

Gerðu hring um allar rætur.

suða    kennari    bílskúr    tankbíll    hlaupaskór    alvitur    torsóttur   

barnahús    stöðumælir    kanna    lestur    vegur    leiðir    stílabók   rósótt  
· Forskeyti er orðhluti sem bætist framan við rót.

· Viðskeyti er orðhluti sem bætist aftan við rót.

· Orð með forskeyti eða viðskeyti kallast afleidd orð.

42.verkefni

Strikaðu undir forskeyti og gerðu hring um viðskeyti.

óöruggur    alvitur    söngvari    bakari    óþreyttur    formóðir  lesa   fælni
mismæli    torveldur    góðlegur    doppóttur    örlítill    stríðni     strætó    
· Rót ásamt forskeyti og viðskeyti mynda stofn orða.

· Stofn er sá hluti orðsins sem helst óbreyttur í öllum beygingarmyndum þess.

· Stofn sagnorða finnst í nafnhætti en taka þarf burt nafnháttarendinguna –a: les-a.
· Hægt er að finna stofn sagna í boðhætti en gæta þarf að því að persónuendingin sé ekki með: far þú, far-ðu.

· Stofn nafnorða finnst í þolfalli eintölu: um hest.
· Ef nafnorð beygist veikt þarf að taka burt sérhljóðaendinguna til að sjá stofninn.

· Stofn lýsingarorða finnst í kvenkyni, eintölu nefnifalli.
· (forskeyti)+rót+(viðskeyti)=stofn+(beygingarending)
43.verkefni

Gerðu lóðrétt strik milli stofns og beygingarendingar.

hundur    kettlingur    kúasmali    tölva    skrifa    borða    fallegur   smár   
· Beygingarending bætist aftan við stofn.

· Þegar orð eru samsett og fyrra orðið er í eignarfalli telst eignarfallsending hluti af stofninum enda helst hún þá í öllum beygingarmyndum orðsins.

44.verkefni
Gerðu lóðrétt strik á milli stofns og beygingarendingar og strikaðu undir beygingarendingu inni í stofni.

stöðumælavörður    lesa    gulrófa    góðlegur    tala   strigaskór   kjólar
skemmtilegur    karlmennska    hugur    læknir    grínast    hafragrautur    
mynda    fallegur    dílóttur    huglægt    víðtækt    trjágarður    jökull    
farangur   syngja    

· Orð eru kölluð samsett orð ef þau innihalda tvær eða fleiri rætur.

· Stofnsamsetning er það kallað þegar fyrri hluti orðs er stofn.

· Eignarfallssamsetning er það kallað þegar fyrri hluti orðs er í eignarfalli eintölu eða fleirtölu.

· Í bandstafssamsetningu eru orðhlutarnir settir saman með staf sem ekki er beygingarending.  Slíkir stafir eru oftast u, i, s.

· Orð geta haft eina eða fleiri samsetningar.

45.verkefni

Hvað heitir samsetning orðanna?  

Skemmtigarður ______ 
stelpuherbergi ______ 
gangavörður ______
kennslukona ______ 
fluggáfaður ______ 
síldarsalat ______ 

orðheppni ______ 

bókarskrudda ______ 
leikfimisföt ______
· Nýyrði eru ný orð sem búin eru til ýmist með því að skeyta saman tveimur eða fleiri stofnum eða bæta viðskeyti eða forskeyti við stofn.

· Nýmerking er notað um gömul orð sem fá nýja merkingu. 

· Erfðaorð eru þau orð kölluð sem við tókum í erfðir frá forfeðrum okkar og hafa því verið í málinu frá fyrstu tíð.

· Tökuorð eru útlend orð sem við tökum inn í málið og aðlögum. Mörg slík orð komu inn fyrir löngu með kristninni.

46.verkefni

Flokkaðu orðin í nýyrði, nýmerkingu, erfðaorð og tökuorð.

bítill    kona    djöfull    mótor    sími    fjall    gróðurhús    grunnskóli     
kýr    partí    bíll    skjár    tölva    prestur    dagur    útvarp    yrkja      
sjónvarp    
Hljóðfræði

· Sérhljóð eru hljóð sem segja nafnið sitt sjálf.

· Sérhljóðin skiptast í einhljóð og tvíhljóð.

· Einhljóðin eru 8 – a, e, i/y, í/ý, o, u, ú, ö.

· Tvíhljóðin eru hljóðin sem táknuð eru með tveimur stöfum og hljóðin sem við segjum þegar við finnum til – au, ei/ey, á, æ, ó.

· Samhljóð eru hljóðin sem hægt er að stafa – s, k, p … ess, ká, pje
47.verkefni

Gerðu hring um orð sem innihalda tvíhljóð í eðlilegum framburði.

stúlka    kálfur    hundur    fé    ármynni    sól    stjarna    hljóð  stóll         

leynd    drengur    köttur    kæfa    kýr    kústur    kaup    leikur   slátur   
· Sérhljóð er langt á undan engum eða einföldum samhljóða: tá, kalin

· Sérhljóð er stutt á undan tvöföldum samhljóða eða tveimur samhljóðum: stopp, hastur.
· Samhljóð er langt  ef það er tvöfalt (tvíritað): Kalli, gagg.
48.verkefni

Strikaðu undir löng sérhljóð og samhljóð.

pallur    kassi    kál    kanna    sól    blý    hýsi    biti    bann    blóm    stíll 
· Áhersla í íslensku er á fyrsta atkvæði í orði.

· Í orðum með þremur atkvæðum er áhersla á fyrsta atkvæði og þriðja atkvæði fær létta áherslu.

49.verkefni

Gerðu hring um aðaláhersluatkvæði orðsins og strikaðu undir aukaáherslu.

kunningjar    stúlka    diskur    fundur    konungar    félagar    húsbréf    
· Hljóð sem fær raddböndin til að sveiflast kallast raddað hljóð.

· Hægt er að finna hvort hljóð sé raddað með því að leggja flatan lófann á barkann. Barkinn víbrar við raddað hljóð.
· Öll sérhljóð eru rödduð.

· Sum hljóð eru til bæði rödduð og órödduð svo sem: l, m, n.

50.verkefni

Gerðu hring um þau samhljóð sem fá raddböndin til að sveiflast.
allir      salur      rödd      finna      illur      hart      vant      sveif      jól      
· Lokhjóð eru hljóð sem við berum fram eftir að hafa lokað fyrir loftstreymi frá lungum í örstutta stund.

· Til að þekkja muninn á harðmæli og linmæli verður að þekkja lokhljóðin.

· Ófráblásin lokhljóð eru borin fram í linmæli – b, d, g: [kaga].

· Fráblásin lokhljóð eru borin fram í harðmæli – p, t, k: [kaka].
51.verkefni

Gerðu hring um orðin sem hefjast á fráblásnu lokhljóði.

pallur    karl    barn    takki    galdur    kuldi    stallur    stríðni    pilla    
· Í skaftfellskum einhljóðaframburði eru orð borin fram með einhljóði. Þetta eru orð sem hafa gi á eftir einhljóði sem borið er fram sem ji: sögin.

· Vestfirskur einhljóðaframburður einkennist af því að borið er fram einhljóð á undan ng og nk: enginn.

· Í hv-framburði er hv borið fram sem slíkt en ekki sem kv eins og flestir landsmenn gera: hver.

· Harðmæli er ólíkt linmæli að því leyti að í harðmæli eru fráblásin lokhljóð borin fram á eftir löngu sérhljóði inni í orði.  Í linmæli eru ófráblásin lokhljóð borin fram á sama stað: [staka] harðmæli, [staga] linmæli.

· Það kallast raddaður framburður þegar l, m, n eru rödduð á undan fráblásnum lokhljóðum: bolti.

52.verkefni

Gerðu hring um þau orð sem hafa mismunandi framburð eftir landshlutum.

sól  mjólk   baka   drengur   hvalur   páskar   kaka   hata  logi   stúlka  
· Það kallast hljóðskipti þegar sérhljóð skiptast á í áhersluatkvæðum sterkra sagna (fyrsta atkvæði orðs er áhersluatkvæði).

· Það kallast klofning þegar e klofnar í ja eða jö.  

· Það kallast i-hljóðvarp þegar hljóð breytist í annað hljóð vegna áhrifa frá i.  

· Algengustu i-hljóðvörpin breyta hljóðum í y eða æ og sést þetta gjarnan þegar viðtengingarháttur þátíðar myndast. 

· Stafsetnigarreglur sem byggja á i-hljóðvarpi kallast y, ý, ey-reglur 

· Það kallast u-hjóðvarp þegar a breytist í ö eða u fyrir áhrif frá u.

53.verkefni

Merktu við hvers kona hljóðbreyting hefur átt sér stað.
ljós – lýsa

____________      falla – féll

____________      djúpur -  dýpi
____________  
barn -  börn    
____________      

fell – fjall  

____________   
gjöf – gefa       
____________      

lús - lýs 

____________    
fara – fór      
____________        
líta – leit     

____________      kaup – keypt   
____________      

taka – tók     
____________      nema – nam

____________            
eta – jata        
____________      sonur – synir   
____________          
Ritun

Bygging texta er í lagi þegar:
· Upphaf, meginmál og niðurlag er nokkuð afmarkað, a.mk. með puntkum.  

· Samhengi er milli upphafs, meginmáls og niðurlags.  

· Efni er skipulega fram sett og í góðu röklegu samhengi.

· Framvinda er eðlileg, eitt leiðir af öðru, farið er frá hinu sértæka til hins almenna eða öfugt. Lesandinn er leiddur áfram.

· Ef ritunin er bréf verður að fylgja uppsetningu bréfs: staður, dagsetning, ávarp, kveðja.

Efnistök eru í lagi þegar:

· Ritari heldur sig við það efni sem hann fjallar um og forðast það sem kemur málinu ekki við.

· Fjallað er af sannfæringu um málið.

· Tekin er afstaða og mat lagt á málefni þegar það á við.

· Röksemdafærsla er góð.

· Dæmi eru tekin sem eiga vel við efnið.

· Röklegt samhengi er milli efnisatriða.

· Ritunin er áhugaverð / hrífandi.

Málfar og stíll eru í lagi þegar:

· Setningaskipan er í lagi og orðaröð er góð.

· Lengd málsgreina er hæfileg, nota punkta og forðast að tengja of mikið saman með samtengingum.

· Málvillur eru mjög fáar og helst engar og stafsetning er í lagi.

· Almennt kemur ákveðin hugsun fram í hverri málsgrein.  

· Fjölbreytt og gott orðalag/flæði er til staðar.

· Blæbrigði eru í orðavali og umfjöllun um sama efnisatriði.

· Ritarinn forðast talmál.

Mundu að frágangur er í lagi þegar:

· Skipt er í efnisgreinar.

· Spássíur eru hæfilega breiðar.
· Ekkert krot sést.
· Þú vandar skriftina þína.
54.verkefni

Veldu þér eitt ritunarefni og skrifaðu með hliðsjón af fyrirmælunum hér að ofan. Taktu afstöðu. Hafðu ritunina 200-250 orð.
· Foreldrar bera ábyrgð á uppeldi barna sinna og því er við þá eina að sakast ef unglingar fara út af sporinu og verða vandræðaunglingar.

· Foreldrar bera ábyrgð á uppeldi barna sinna og því ber að hrósa þeim einum þegar unglingarnir standa sig vel í námi eða starfi.

· Afnema ætti skólaskyldu og leyfa þeim einum að sækja skóla sem það vilja.
· Margir eiga við erfiðleika að etja en standa sig samt vel. Segðu frá einstaklingi sem þér finnst falla í þennan hóp.

